НИЙГМИЙН ДААТГАЛЫН ЕРӨНХИЙ ХУУЛЬД НЭМЭЛТ 
ОРУУЛАХ ТУХАЙ ХУУЛИЙН ТӨСЛИЙН ТОВЧ ТАНИЛЦУУЛГА

Монгол Улсын нийт хүн амын цөөнх нь малчин, туслах малчид эзэлдэг. 2026 оны статистикийн тоогоор 313,195 малчин бүртгэлтэй бөгөөд 195.526 малчин өрх байна. Тэдний хөдөлмөрийн онцлог нь улирлын шинжтэй, орлогын тогтмол бус байдалтай холбоотой байдаг. Үүнээс шалтгаалан нийгмийн даатгалын шимтгэлийг сар бүр тогтмол төлөхөд хүндрэл учирч, тэтгэврийн даатгалд бүрэн хамрагдах боломж хязгаарлагдсаар ирсэн. Монгол Улсын хэмжээнд 147,842 малчин зээлтэй, нийгмийн даатгалаа төлж буй 112,365 малчин байна.
Үндэсний статистикийн байгууллагын болон салбарын судалгааны мэдээллээс үзэхэд малчдын дунд нийгмийн даатгалд хамрагдалт хот суурин газрын хөдөлмөр эрхлэгчидтэй харьцуулахад доогуур түвшинд байгаа нь ахмад насанд орсон хойноо тогтвортой орлогогүй, нийгмийн хамгаалал сул байх эрсдэлийг бий болгож байна. Иймээс малчин, туслах малчдын хөдөлмөрийн онцлогт нийцсэн, шимтгэл төлөлтийн уян хатан зохицуулалт нэн шаардлагатай байна.
Малчны нийгмийн даатгалын шимтгэл төлөхтэй холбоотой Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хуулиар зохицуулж байсан. Уг хууль нь 2023 оны 7 дугаар сарын 7-ны өдрийн Малчин, хувиараа хөдөлмөр эрхлэгчийн тэтгэврийн даатгалын шимтгэлийг нөхөн төлүүлэх тухай хууль хүчингүй болсонд тооцох тухай хууль батлагдсанаар хүчингүй болсон. Мөн Малчны тухай хуулийн 4 дүгээр зүйлийн 4.2.9.хуульд заасан өндөр насны тэтгэвэр тогтоолгоогүй малчны тэтгэврийн даатгалын шимтгэлийг нэг удаа нөхөн төлүүлэх; гэж заасан. Мөн хуулийн 16 дугаар зүйлийн 16.1.Энэ хуулийн 4.2.9 дэх заалтыг 2026 оны 01 дүгээр сарын 01-ний өдөр хүртэл хугацаанд дагаж мөрдөнө гэж заасны дагуу эрх зүйн үйлчлэлгүй болсон.
Энэхүү хуулийн төслийн зорилго нь малчин, туслах малчдын нийгмийн даатгалын хамрагдлыг нэмэгдүүлэх, шимтгэл төлөлтийг бодит орлогын нөхцөлтэй уялдуулах, улмаар тэдний тэтгэврийн эрхийг баталгаатай хангах эрх зүйн зохицуулалтыг боловсронгуй болгоход оршино.
Нийгмийн даатгалын ерөнхий хуульд нэмэлт оруулах тухай хуулийн төсөл нь 2 зүйлтэй байна. Хуулийн төсөлд дараах зохицуулалтыг тусгасан. Үүнд:
· Малчин, туслах малчин нийгмийн даатгалын шимтгэлийг улирлын шинж чанартай орлоготой уялдуулан жилд хоёр удаа хуваан урьдчилан төлөх боломжийг тусгасан;
· Малчин, туслах малчин нийгмийн даатгалын шимтгэлийг хуваан төлөлт болон хугацааг гэрээгээр харилцан тохиролцон төлөх боломжийг тусган эрх зүйн тодорхой байдлыг хангана.
Энэхүү хууль батлагдсанаар малчин, туслах малчин нийгмийн даатгалын шимтгэл төлөхгүй байгаа нөхцөл арилж сайн дурын үндсэн дээр нийгмийн даатгалаа төлөх нөхцөл бүрдэх юм. 
Олон улсад улирлын болон бие даасан хөдөлмөр эрхлэгчдийн нийгмийн даатгалын зохицуулалтыг уян хатан байдлаар шийдвэрлэсэн жишиг түгээмэл байна. Тухайлбал, Олон улсын туршлагыг авч үзвэл Европын ихэнх улсад “малчин” гэх нэршлийг тусгайлан хэрэглэдэггүй боловч фермер буюу хөдөө аж ахуйн салбарт өөрөө хөдөлмөр эрхлэгчдийг (agricultural self-employed) ердийн хөдөлмөр эрхлэгчдээс ялган, тэтгэврийн тусгай тогтолцоогоор зохицуулдаг бөгөөд Францад фермерүүдийн тэтгэврийн тусгай сан (Mutualité Sociale Agricole), Германд Хөдөө аж ахуйн тэтгэврийн сан (Landwirtschaftliche Alterskasse) зэрэг даатгалын бие даасан тогтолцоо ажиллаж, шимтгэлийг орлогоос уян хатан тооцох, биеийн хүчний өндөр ачаалал, хөдөлмөрийн эрсдэлийг харгалзан зарим тохиолдолд эрт тэтгэвэр тогтоох, төрөөс татаас олгох зохицуулалтыг хэрэгжүүлж байна. 
Нордик болон Альпийн бүсийн улсуудад, тухайлбал Норвеги, Швейцарт уулын бүсийн мал аж ахуй эрхлэгчдийг байгаль, цаг уурын хүндрэлтэй нөхцөл, улирлын эрсдэл, алслагдсан байршлыг харгалзан шимтгэлийн хөнгөлөлт, тэтгэврийн нөхөх коэффициент, эрт өндөр насны тэтгэвэр тогтоох зэрэг тусгай зохицуулалтай байна. Төв Азийн орнуудаас Казахстан, Киргизстанд нүүдлийн болон хөдөө аж ахуйн салбарт өөрөө хөдөлмөр эрхлэгчдэд сайн дурын, хөнгөлөлттэй шимтгэлийн тогтолцоо, орлого тодорхойлох боломжгүй тохиолдолд стандарт дүнгээр шимтгэл тооцох, зарим нөхцөлд эрт тэтгэвэр тогтоох зохицуулалт хэрэгждэг байна. БНХАУ-д хот, хөдөөгийн хүн амын тэтгэврийн тогтолцоог салгаж, хөдөө орон нутгийн хүн ам, түүний дотор малчдыг хамруулсан Хөдөө аж ахуйн тэтгэврийн систем (Rural Pension Scheme)-ийг хэрэгжүүлж, харьцангуй бага шимтгэл, бага тэтгэврийн тогтолцоотой байна.
Хуулийн төсөл батлагдсанаар малчин, туслах малчдын нийгмийн даатгалд хамрагдах идэвх нэмэгдэж, тэтгэврийн даатгалын шимтгэл тасалдах явдал буурч, хөдөөгийн хүн амын нийгмийн хамгаалал сайжирснаар ахмад настны ядуурал, орлогын эрсдэл буурах төдийгүй нийгмийн даатгалын тогтолцоонд шударга, хүртээмжтэй, бодит нөхцөлд нийцсэн эрх зүйн зохицуулалт бүрдэх эерэг үр дагавар бий болно.
Энэхүү хуулийн төсөл нь Монгол Улсын хууль боловсруулах аргачлалд заасан шаардлага, бүтэц, логик дараалалд нийцсэн бөгөөд асуудлын хэрэгцээ, зорилго, зохицуулалтын шийдэл, хүлээгдэж буй үр нөлөөг тодорхой тусгасан болно.

